
Hələ İkinci Qarabağ 
müharibəsinin gedişində dövlətimizin 
başçısı postkonflikt dövründə Cənubi 
Qafqazın siyasi arxitekturasını 
şərh edərkən, gələcəkdə bütün 
istiqamətlər üzrə inteqrasiya və 
inkişafın, xüsusən də uzunmüddətli 
sülh və təhlükəsizliyin yaradılmasının 
vacibliyini bildirib. Bunun üçün 
Azərbaycan təkliflərlə çıxış edib və bu 
təkliflər Ermənistanın kapitulyasiyası 
hesab olunan 2020-ci il 10 noyabr 
tarixli üçtərəfli Bəyanatda əks olunub. 

Vətən müharibəsi başa  çatandan 
sonra regionda yaranan yeni 
 geosiyasi və geoiqtisadi reallığın 
şərtləndirdiyi məsələlərdən biri də 
infrastrukturun qurulması ilə bağlıdır. 

(ardı 3-cü səhifədə)

Azərbaycanın Cənubi Qafqazda yaratdığı 
yeni reallıq regionun simasını dəyişəcək

Ötən il sentyabrın 27-də başlayan və 
44 gün davam edən İkinci Qarabağ 
müharibəsindən sonra Cənubi 
Qafqazda Azərbaycanın yaratdığı 
yeni geosiyasi reallıq formalaşıb. 
Vətən müharibəsindən dərhal sonra 
Prezident İlham Əliyev bildirdi ki, 
Azərbaycan beynəlxalq hüquqa 
əsaslanaraq, Ermənistanın 30 illik 
işğalına son qoyub, müharibə 
yolu ilə özünün ərazi bütövlüyünü 
və suverenliyini bərpa edib. Bu 
savaşda xalqımıza qarşı 1992-ci il 
fevralın 26-da Xocalı kimi dəhşətli 
soyqırımını həyata keçirmiş 
Ermənistan ordusunu və bəşəriyyət 
üçün ən təhlükəli meyillərdən olan 
erməni faşizmini məhv edib. 

Paşinyan Rusiyanın 
delimitasiya ilə bağlı təklifinin 
qəbuledilən olduğunu bildirib

Ermənistan KİV-lərinin məlumatına görə, baş nazir Nikol  Paşinyan 
hökumətin iclasında bildirib ki, Rusiya Müdafiə Nazirliyinin 
Ermənistan- Azərbaycan sərhədinin delimitasiyası və demarkasiyasının 
hazırlıq mərhələsinin başlanması üzrə təklifləri qəbulediləndir.

Ermənistanın baş naziri qeyd edib ki, Rusiya may ayından başlayaraq, 
sərhədin demarkasiyası və delimitasiyası üzrə üç təklif irəli sürüb. Hər üç 
təklif bizim üçün qəbulediləndir. Dünən Rusiya Müdafiə Nazirliyi delimitasiya 
və  demarkasiyanın hazırlıq mərhələsi üzrə təkliflər irəli sürüb. Qeyd etmək 
istəyirəm ki, bütün təkliflər bizim üçün qəbulediləndir”.

Azərbaycanda qaz hasilatı artıb 
2021-ci ilin yanvar-oktyabr aylarında Azərbaycanda 

təbii qaz hasilatı 35,7 milyard kubmetri, o 
cümlədən əmtəəlik qaz hasilatı 26,4 milyard kubmetri ötüb.

Dövlət Statistika Komitəsinin məlumatına görə ötən ilin eyni dövrü 
ilə müqayisədə bu göstəricilər müvafiq olaraq 18,2 və 23,6 faiz artıb.

Hesabat dövründə neft və qaz kondensatının hasilatı 21,3 mil-
yon tona bərabər olub ki, bu da ötən ilin yanvar-oktyabr ayları ilə 
müqayisədə 0,3 faiz çoxdur.

Qeyd edək ki, 2020-ci ildə Azərbaycanda təbii qaz hasilatı 36,7 
milyard kubmetr, o cümlədən əmtəə qazının hasilatı 26,06 milyard 
kubmetrdən çox olmuşdur.

“Xalq qəzeti”

Ermənistanda daxili 
gərginlik səngimir

2022-ci ilin dövlət büdcəsi Azərbaycanda 
sosial durumu daha da yaxşılaşdıracaq 

Azərbaycanda iqtisadi fəallığın hökumət tərəfindən 
dəstəklənməsi iqtisadiyyatın inkişaf dinamikasına 
müsbət təsir göstərir, makroiqtisadi sabitlik qorunur. 

Həmçinin, yüksək iqtisadi inkişaf amilləri iqtisadiyyatın 
qeyri-neft sektoruna böyük həcmdə investisiyaların 
yatırılmasına imkan verir. 

Xarici sərmayələrin 
üstünlük təşkil etməsi isə 
onu göstərir ki, Azərbaycan 
investisiyalar üçün cəlbedici 
ölkədir və xarici sərmayə 
 respublikamızda lazımi 
səviyyədə nəzarətdə saxlanılır. 

Bütün bunlarla 
bərabər, son illər ölkəmizdə 
 makroiqtisadi sabitliyin təmin 
edilməsi, qeyri-neft sektorunun 
 inkişafı, iqtisadiyyatın rəqabət 
qabiliyyətinin yüksəldilməsi, 
ixrac potensialının artırılması, 
sosialyönümlü siyasətin priori-
tetliyinin qorunub saxlanılması, 
maliyyə intizamı və şəffaflığın 
gücləndirilməsi kimi məsələlərə 
daha çox önəm verilir. 

(ardı 4-cü səhifədə)

Dünənin, bugünün 
və sabahın partiyası 

Ulu öndər Heydər Əliyevin siyasi irsinin  institusional 
təcəssümü sayılan Yeni Azərbaycan Partiyası 30 illik 
müstəqillik dövründə dövlətimizin əldə etdiyi mühüm 
nailiyyətlərin əsas ilhamverici qüvvəsi sayılır. 

Bu partiya ötən əsrin sonlarında ölkə həyatını bürümüş 
siyasi kataklizmlərin, ictimai inamsızlığın artdığı bir şəraitdə 
yaranmış və müdrik siyasətçi Heydər Əliyevin fədakar səyi 
sayəsində Azərbaycanın düşdüyü böhran vəziyyətindən uğurla 
çıxa bilməsində mühüm rol oynamışdır. Sonrakı illərdə də 
müstəqilliyin möhkəmləndirilməsi, ölkənin hərtərəfli inkişafı dahi 
şəxsiyyətin və onun rəhbərlik etdiyi iqtidar partiyasının xalq 
qarşısında böyük tarixi xidmətləri sayılır.

(ardı 5-ci səhifədə)

Türk Dövlətləri Təşkilatı 
dünyaya sülh və ədalət vəd edir
T ürk dünyası yeni təşkilatla yeni hədəfə doğru inamla addımlayır. 

12 noyabr 2021-ci il Türk dünyasının tarixində önəmli bir günə 
çevrildi. Türk Dövlətlərinin Əlaqələndirmə Şurası – Türk Konseyi 

adlanan və türk ölkələrini bir çətir altında birləşdirməyi hədəfləyən 
təşkilatda ciddi, bizi sevindirən, qürurlandıran dəyişikliklər baş 
verdi. Bu qurum yekdil qərarla Türk Dövlətləri Təşkilatı (TDT) 
adlandırıldı, Türkmənistan dövləti prezident səviyyəsində toplantıya 
qatıldı, TDT-nin 2040-cı il yol xəritəsi müəyyənləşdirildi. İstanbulda 
qarşısında bütün türk ölkələrinin bayrağının qürurula dalğalandığı 
yeni ofisin açılışı oldu. Azərbaycan Respublikasının Prezidenti 
İlham Əliyev, Türkiyə Respublikasının Prezidenti Rəcəb Tayyib 
Ərdoğan, Qazaxıstan Respublikasının Prezidenti Qasım-Comart 
Tokayev, Qırğız Respublikasının Prezidenti Sadır Japarov, Özbəkistan 
Respublikasının Prezidenti Şavkat Mirziyoyev, Türkmənistan 
Respublikasının Prezidenti Qurbanqulu Berdiməhəmmədov, 
Macarıstanın Baş naziri Viktor Orban və Türk Dövlətlərinin 
Əməkdaşlıq Şurasının Baş katibi Bağdad Amreyevin iştirakı ilə 
keçirilən toplantıda, açılış və görüşlərdə önəmli mesajlar verildi, 
mühüm qərarlara imza atıldı. 

Türk dünyasının bütövlüyü üçün, 
türk dövlətlərinin bir arada olması üçün, 
türk xalqlarının birliyi üçün nə qədər 
qanlar töküldü, nə qədər canlar verildi. 
Amma bu çalışmalar hədər getmədi. 
Düşmənlərimizin, rəqiblərimizin xəyal 
adlandırdıqları Turan – türk  birliyi 
ideyası gerçək oldu. Türk dövlət 
başçılarının qətiyyəti sayəsində Türk 
Dövlətləri Təşkilatı quruldu. Bunun-
la da Türk dünyası ortaq keçmişdən 
ortaq gələcəyə doğru yol aldı. TDT adı 
bizi ancaq “türkdilli” ifadəsindən xilas 
etmədi, eyni zamanda, dövlətlərin, türk 
xalqlarının birliyi üçün yeni və daha 
möhkəm bir zəmin hazırlamış oldu. 
Türk dövlətlərinin arasında zaman-
zaman yaranan və yaradılan nifaqlar 
nəticə vermədi. Noyabrın 12-də birlik 
olmaq üçün imzalar atıldı. 

Sovet imperiyası dağılandan sonra 
türk dövlət və toplumlarının dostluq, 
qardaşlıq, işbirliyi qurultayları keçiri-
lirdi. Daha sonra bu çalışmalar Türk 
Konseyini yaratdı. Orada görülən işlər 
isə TDT-ni ortaya çıxardı. Azərbaycan 

və Türkiyə arasında son illərdə 
genişlənən əlaqələr, Türkiyənin Orta 
Asiya türk ölkələri ilə həyata keçirdi-
yi doğru siyasət, artan türk gücünə 
yaranan marağın cəlb etdiyi Macarıstan 
 TDT-nin ortaya çıxmasını şərtləndirdi. 
Türk dövlətləri buna qədər də BMT, 
MDB, İƏT və s. beynəlxalq təşkilatlar 
çərçivəsində əməkdaşlıqlar edirdilər. 
Lakin məhz ortaq tarix, dil, mədəniyyət 
və s. üzərində qurulan bir təşkilatın ol-
ması yeni imkanlar açır. Türk dövlətləri 
geniş təbii sərvətlərə, böyük coğrafi-
yaya, iqtisadi imkanlara, siyasi, hərbi 
gücə malikdir. Mədəniyyət, media, 
parlament, gənclər, təhsil, elm və s. 
istiqamətlərdə təşkilatlara, çalışmalara 
malik olan türk dövlətlərinin bundan 
sonra siyasi münasibətlərini daha da 
sıxlaşdırması, xüsusən iqtisadi, hərbi 
sahədə əməkdaşlıqlar qurması lazımdır. 
İqtisadi münasibətləri genişləndirmək, 
vizasız gediş-gəliş, ortaq bazar 
yaratmaq, gömrük münasibətlərini 
tənzimləmək, vahid pul, vahid bank və 
s. kimi formatları tətbiq etmək vacib 

şərtdir. Münasibətlərin zirvəsi isə hərbi 
əməkdaşlığın qurulması, vahid ordu, 
müxtəlif hərbi birliklər yaratmaq ola 
bilər. Bir gün bunun da gerçək olacağı 
artıq hər kəsə bəllidir. 

Mədəniyyət, təhsil sahəsində 
işləri genişləndirmək üçün ortaq dil, 
ortaq əlifba, ortaq tarix və ədəbiyyat 
dərsliklərinin hazırlanması, istifadəsi ən 
önəmli məqamdır. Vaxtilə bir-birimizi rus 
dilində anlayırdıq. Əgər qısa müddətdə 
ortaq dil və əlifba məsələlərini həll 
etməsək, gələcəkdə ingilis dilində 
danışmağa məcbur olacağıq. Ona görə 
də Beynəlxalq Türk Akademiyasının və 
türk dövlətlərinin öncül universitetlərinin 
rəhbərliyi altında bu sahədə ciddi çalış-
malar edilməli, qısa müddətdə səmərəli 
nəticələr ortaya qoyulmasına çalışmalı-
yıq. Ortaq əlifba məsələsi gerçəkləşərsə, 
Türk dünyası yaxın müddətdə bu 
əlifbaya keçid edərsə, çox böyük 
irəliləyiş, hətta sıçrayış əldə edə bilərik. 

2020-ci və 2021-ci il Türk dünya-
sında önəmli bir tarix oldu. Azərbaycan 
ərazi bütövlüyünü bərpa etməklə, 
Zəngəzur dəhlizi adlı reallıq yaratmaq-
la, Türkiyə bölgədə və dünyada daha 
aktiv siyasət yürütməklə, Orta Asiya 
ölkələri öz aralarında və ümumilikdə 
türk birliyi çalışmalarında ciddi ad-
dımlar atmaqla ələ düşmüş fürsətləri 
dəyərləndirmiş oldular. Türk ölkələri ikili 
münasibətlərdə də mühüm addımlar 
atırlar. Azərbaycanla Türkiyənin arasın-
da son onilliklərdə bütün sahələr üzrə 
görünməmiş dərəcədə sıx əlaqələrin 
qurulması, Azərbaycanın Qırğızıs-
tana vaksin yardımı, Özbəkistanın 
Füzuli rayonunda məktəb tikintisi 
həyata keçirmək planları, Orta Asiya 
ölkələrinin öz aralarındakı sərhəd və 
digər mübahisəli məsələləri həll etmək 
cəhdləri, Qazaxıstanın KTMT-nin icla-
sında Azərbaycanın ərazi bütövlüyünü 
dəstəkləyərək Ermənistana “tərs şillə” 
vurması, Azərbaycanla Türkmənistan 
arasında Xəzər dənizindəki mübahisəli 

yataqlar probleminin həllini tapması, 
Orta Asiyanın qaz ixracının Azərbaycan 
vasitəsilə Avropaya daşınması ilə bağlı 
plan, Türkiyənin Orta Asiya ölkələri ilə 
mühüm fəaliyyətlər həyata keçirməsi, 
türk ölkələri ilə Macarıstan arasında 
əməkdaşlıq imkanlarının genişlənməsi, 
ən əsası TDT üzvlərinin Qarabağ 
məsələsində Azərbaycana verdikləri 
dəstək və s. bunun bariz nümunəsidir. 

12 noyabrda əsası qoyulan Türk 
Dövlətləri Təşkilatı qarşısına qoyduğu 
hədəfləri reallaşdırdıqca qurumdaxili 
inteqrasiya imkanlarını genişləndirəcək. 
Çünki üzv ölkələrin öz aralarında 
münasibətlərini sıxlaşdırmalarına və 
birliklərini daha da möhkəmləndirməyə 
ciddi ehtiyac var. Bununla yanaşı 
TDT-nin fəaliyyəti müxtəlif ölkələr 
üçün də cəlbedici görünməkdədir. Bu 
sırada Pakistanın, Ukraynanın, Cənubi 
Koreyanın, Əfqanıstanın, Tacikistanın, 
əhalisinin əhəmiyyətli qismini türklərin 
təşkil etdiyi Rusiyanın, hətta İranın 
və İraqın da adını çəkə bilərik. TDT 
qarşıdakı illərdə adları qeyd olunan 
dövlətlərlə, o cümlədən BMT, İslam 
Əməkdaşlıq Təşkilatı, NATO, Avropa 
Birliyi, Şanxay Əməkdaşlıq Təşkilatı, 
Ərəb Dövlətləri Liqası və s. beynəlxalq 
təşkilatlarla ciddi işbirliyi qura bilər. 
Bu isə türkün dünyaya sülh və ədalət 
gətirəcəyi ilə bağlı söylənənlərin doğru-
luğuna işarədir. Tanrı Türk dünyasını və 
birliyimizi qorusun! 

Mübariz GÖYÜŞLÜ, 
 Azərbaycan Vətəndaş 

Hərəkatının icraçı direktoru, 
siyasi şərhçi

(əvvəli 1-ci səhifədə)

Bu layihə həm Ermənistanın, həm 
də Azərbaycanın, eləcə də bütün 
region dövlətlərinin mənafeyinə 
xidmət edəcək, Şərq-Qərb beynəlxalq 
nəqliyyat dəhlizinə qovuşmaqla 
beynəlxalq infrastruktura inteq-
rasiya olunacaq, böyük həcmdə 
yük və sərnişindaşıma imkanlarını 
gerçəkləşdirəcək. Ən başlıcası isə 
işğalçı ölkənin üzləşdiyi dərin so-
sial-iqtisadi böhrandan çıxmasını 
gerçəkləşdirəcək. 

Bu gün bütün dünya müharibədən 
qalib çıxan Azərbaycanın bölgədə 
söz sahibi olduğunu, vədi ilə əməlinə 
daim sahib çıxdığını yaxşı başa düşür. 
Hazırda Qarabağ və Şərqi Zəngəzurda 
sürətlə aparılan genişmiqyaslı bərpa 
quruculuq işləri də bunu deməyə əsas 
verir. Beynəlxalq aləm də birmənalı 
şəkildə Azərbaycanın öz sərhədlərinin 
ədalətli şəkildə müəyyənləşdirilməsi, 
özgə torpağına göz dikməməsi 
mövqeyində olduğunu dərk edir. Ona 
görə də Azərbaycan sülh sazişini 
beynəlxalq hüquqda nəzərdə tutulan 
maraqları çərçivəsində imzalanmasına 
maraqlıdır.

Yeri gəlmişkən, Prezident İlham 
Əliyevin müvafiq sərəncamı ilə Şərqi 
Zəngəzur iqtisadi rayonunun yara-
dılması da, əslində, bu məsələnin 
əvvəlcədən düşünülən strateji 
istiqamət olduğunu göstərir. Vətən 
müharibəsindən sonra qısa müddət 
ərzində Füzuli Beynəlxalq Hava Lima-
nının tikilib istifadəyə verilməsi, eyni 
zamanda, Zəngilan və Laçında da yeni 
aeroportların inşasının reallaşdırılması 
yönündə işlərə başlanılması, beləliklə, 
işğaldan azad edilən bölgəmizdə 
müasir yol-nəqliyyat infrastrukturunun 
sürətli şəkildə yaradılması da bunun 
bariz ifadəsidir. Ümumiyyətlə, bütün bu 
proseslər bir tərəfdən erməni faşiz-
minin xarabalığa çevirdiyi Qarabağ 
bölgəsinin sürətli bərpasını, yenidən 
tikilib-qurulmasını şərtləndirir, digər 
tərəfdən də Zəngəzur dəhlizi reallığı-
nın dönməz xarakter aldığından xəbər 
verir. 

Bu, son vaxtlarda istər Paşinyanın 
və onun komandasının, istərsə də 

ölkənin ağır durumundan narahatlıq 
keçirən, bundan çıxış yolunu sülh 
sazişinin imzalanmasında, Zəngəzur 
dəhlizinin açılmasında görən müəyyən 
qüvvələrin açıqlamalarında özünü 
aydın büruzə verir. Bax, elə buna görə 
də əminliklə demək olar ki, hazırda 
hökumətin bu proseslə bağlı əməli 
addımlar atmaq istəyi aşkar nəzərə 
çarpır.

Ermənistanda müharibədən 
sonra revanşist qüvvələr havadar-
larının təsiri ilə bu məsələyə qarşı 
çıxış etsələr də, Paşinyan hökuməti 
dəhlizin önəmini qiymətləndirir və an-
caq bu vəziyyətdə ağır durumda ya-
şayan ölkəyə “nəfəsliyin” açılmasının 
mümkünlüyünü anlayır. Məsələn, bir 
neçə gün bundan əvvəl Ermənistan 
Mülki Müqavilə Partiyasından olan 
deputat Qagik Melkonyanın mətbuata 
fikirlərində bu, aydın ifadə olunur. O, 
Azərbaycanı nəzərdə tutaraq “Biz 
bunu “yol” adlandırırıq, onlar buna 
“dəhliz” deyirlər. Biz Qarabağa necə 
gedib-gəlirik? Onlar da eyni məsələni 
etmək imkanına sahib olmalıdırlar, 
onların da Azərbaycan-Naxçıvan yolu 
olmalıdır. Biz Qarabağa gömrük-ke-
çid məntəqəsi olmadan, yalnız keçid 
məntəqələrindən keçərək gedirik, 
onlar da Naxçıvana sərbəst gedib-
gəlməlidirlər. Bu, belə də olmalıdır, 
yolların açılmasına getməliyik...”, – 
deyə o bildirib. 

Böyük Britaniya-Azərbaycan 
parlamentlərarası əlaqələr üzrə dost-
luq qrupunun rəhbəri, Böyük Britaniya 
Parlamentinin İcmalar Palatasının 
üzvü Bob Bləkmən noyabrın 11-də 
Azərbaycan Milli Məclisində keçirilən 
görüşdə Azərbaycanın öz ərazi 
bütövlüyünü bərpa etməsi ilə Cənubi 
Qafqazda yeni geosiyasi reallıq yaran-
dığını bildirib. Bob Bləkmən ölkəmizə 
səfəri çərçivəsində nümayəndə 
heyətinin üzvləri ilə birlikdə işğal-
dan azad olunmuş Şuşa şəhərində 
və Füzuli rayonunda olduğunu və 
həmin ərazilərdə törədilmiş dağıntı-
ları öz gözləri ilə gördüklərini deyib. 
Dostuq qrupunun rəhbəri, həmçinin 
Azərbaycanın həmin ərazilərdə həyata 
keçirdiyi bərpa və quruculuq işlərini də 
xüsusilə vurğulayıb.

Bir müddət bundan əvvəl isə 
Avropa İttifaqının “Еureporter” nüfuzlu 
informasiya və analitik nəşrində dərc 
edilən “44 günlük müharibə bölgənin 
geosiyasi mənzərəsini dəyişib” adlı 
məqalədə müəllif məşhur politoloq 
Kolin Stivens bildirir ki, Zəngəzur 
dəhlizinin yaradılması Ermənistana 
əhəmiyyətli üstünlüklər verir. Sti-
vens qeyd edir ki, bölgədə nəqliyyat 
əlaqələrinin bərpası İrəvanın əsas 
iqtisadi problemlərindən birinin həllinə 
- Rusiyanın rəhbərlik etdiyi Avrasiya 
İqtisadi Birliyinin bazarları ilə quru 
əlaqəsinin bərpasına əlverişli imkan 
yaradır. Eyni zamanda, Ermənistan 
İranla da iqtisadi əlaqələrini daha uğur-
la inkişaf etdirə bilər: “Uzunmüddətli 
münaqişə zamanı Ermənistan ölkəni 
Azərbaycan vasitəsilə İranla birləşdirən 
dəmiryoluna çıxışını itirmişdi. Ona görə 
də bu dəmir yolunun bərpası İrəvanla 
Tehran arasında ikitərəfli münasibətlərə 
müsbət təsir göstərəcək”.

Sonda politoloq yazır ki, bugünkü 
reallıq belədir: qanlı müharibə bitdi 
və Cənubi Qafqazda iqtisadi imkanlar 
yarandı. Azərbaycan üçün münaqişə 
keçmişdə qaldı və indiki Qarabağ 
iqtisadi rayonunun gələcək alternativ 
statusu ilə bağlı aparılan istənilən 
danışıqlar qətiyyən qəbuledilməzdir. 
Əksinə, Ermənistan “öz müqəddəratını 
təyinetmə” əsasında Qarabağın 
gələcək statusu ilə bağlı israr etməkdə 
davam edir və bu, təkcə Cənubi 
Qafqazda deyil, həm də dünyamı-
zın bir çox yerində sabitliyi və sülhü 
təmin edən beynəlxalq hüququn əsas 
prinsipləri olan ərazi bütövlüyü və 
suverenliyinə qarşılıqlı hörmət olma-
dıqda tərəflər arasında gərginliyin 
davam edəcəyini göstərir.

Sözügedən nəqliyyat infrastruk-
turunun açılması təkcə Naxçıvanla 
Azərbaycanın digər bölgələri ara-
sında deyil, bütövlükdə Xəzər və 
Aralıq dənizi hövzələrinin, daha 
geniş mənada isə Cənub-Şərqi 
və Mərkəzi Asiya ilə Avropanın 
əlaqələndirilməsinə xidmət göstərəcək. 

Bir sözlə, ərazilərimizin işğaldan 
azad edilməsi nəticəsində yaranmış 
yeni siyasi reallığa uyğun olaraq, 
Azərbaycanın əsas hissəsini və 
Naxçıvan Muxtar  Respublikasını 
birləşdirəcək Zəngəzur dəhlizi 
 regionun tranzit-logistika  potensialını 
genişləndirəcək. Bu potensialın 
reallaşdırılması yeni nəqliyyat 
 marşrutlarının fəaliyyətə başlamasına 
gətirib çıxaracaq, iqtisadi  gücümüzü 
daha da artırmaqla  yanaşı, 
regional əməkdaşlığı və sabitliyi 
möhkəmləndirəcək.

Ermənistanın dəmiryollarına 
nəzarət edən Rusiyanın Cənubi 
Qafqaz Dəmiryolu Şirkəti də Zəngəzur 
dəhlizinə kommersiya baxımından 
maraqlıdır. Ermənistandan İrana 3,5 

milyard ABŞ dollarına başa gələcək 
bahalı dəmiryol xəttinin çəkilməsində 
marağı olmayan rəsmi Tehran üçün də 
Zəngəzur dəhlizi yeni nəqliyyat imkan-
ları açdığına görə iqtisadi baxımdan 
faydalıdır.

Zəngəzur dəhlizinin açılması 
Cənubi Qafqazdan keçən marşrutlar 
sisteminin fəaliyyətini daha da canlan-
dıracaq. Dəhliz, həmçinin Azərbaycan 
və İran Culfası arasında dəmiryol 
xəttinin açılışına və İranın dəmir yolla-
rına çıxış əldə etməyə imkan verəcək. 
Bununla bərabər, Zəngəzur dəhlizi 
təkcə dəmir yolları deyil, həm də av-
tomobil yolları sisteminə malik olacaq. 
Deməli, bu dəhlizin yaradılması həm 
də avtomobil əlaqəsinin açılmasına 
imkan yaradacaq.

Hazırda Türkiyədən yüklər 
Azərbaycana Gürcüstan və İran 
vasitəsilə tranzit yolu ilə çatdırılır. Bu 
maşrutun yaradılması Türkiyədən 
Azərbaycana və əks istiqamətdə mal-
ların birbaşa tədarükünü asanlaşdıra-
caq. Beləliklə, daha bir kommunikasiya 
xətti türk dünyası coğrafiyasında, 
eləcə də Asiya və Avropa arasında 
əlaqələrin daha sürətli və asan olması-
na şərait yaradacaq.

Göründüyü kimi, artıq bölgədə yeni 
nəqliyyat və infrastruktur xəritəsinin 
formalaşmasına başlanılıb. Təsadüfi 
deyil ki, Azərbaycan müstəqillik əldə 
etdikdən indiyədək Asiya və Avro-
panı birləşdirən yüksək əhəmiyyətli 
nəqliyyat dəhlizləri yaradıb. Məhz 
ölkəmizin təşəbbüsü ilə reallaşdırılan 
Şimal-Cənub, Şərq-Qərb və Cənub-
Şimal nəqliyyat dəhlizləri qitələrarası 
daşınmaların həyata keçirilməsini 
gerçəkləşdirib. Bu nəqliyyat dəhlizləri 
istifadəyə verildiyi vaxtdan tarixi İpək 
yolunun bərpasında mühüm önəm 
daşıyıb. 

Bütün bunlar deməyə əsas verir 
ki, Zəngəzur dəhlizinin gerçəkləşməsi 
və ölkəmizin təqdim etdiyi digər tranzit 
nəqliyyat dəhlizləri dünyanın nəqliyyat 
xəritəsini yenidən formalaşdıracaq. 
Başqa sözlə, yeni yaranacaq nəqliyyat 
infrastrukturu beynəlxalq status qazan-
maqla Asiya və Sakit okean hövzəsi 
ölkələrinin də istifadə edə biləcəyi 
marşuruta çevriləcək. 

Vətən müharibəsinin nəticəsi 
göstərdi ki, Azərbaycanda həyata 
keçirilən siyasi kurs dövlətimizi və 
xalqımızı qələbələrə aparan alterna-
tivsiz yoldur. Qarşıda isə xalqımızı 
Qarabağın və Şərqi Zəngəzurun 
sürətlə bərpası ilə keçmiş məcburi 
köçkünlərin doğma yurdlarına qayıt-
malarının yaşadıqları sevincli günlər, 
Zəngəzur dəhlizinin fəaliyyətə başla-
masından fayda əldə edəcək ölkələrin 
Azərbaycana minnətdarlıq ünvanlaya-
caq zamanı gözləyir.

Vaqif BAYRAMOV, “Xalq qəzeti”

Azərbaycanın Cənubi Qafqazda yaratdığı 
yeni reallıq regionun simasını dəyişəcək

“Azərbaycanın UNESCO-nun İcraiyyə 
Şurasına üzv seçilməsi gərgin əməyin, 
aparılmış ardıcıl və səmərəli işin nəticəsidir”

Milli Məclisin deputatı, AMEA 
Nizami Gəncəvi adına Milli 
Azərbaycan Ədəbiyyatı 

Muzeyinin direktoru, akademik  
Rafael Hüseynov 2021-ci il noyabrın 
17-də Parisdə dünyanın ən mötəbər 
qurumlarından olan, 193 ölkəni təmsil 
olunduğu Birləşmiş Millətlər Təşkilatı 
Təhsil, Elm, Mədəniyət Təşkilatı – 
UNESCO-nun Baş konfransının 41-ci 
sessiyasında Azərbaycanın İcraiyyə 
Şurasına 2021-2025-ci illər üzrə üzv 
seçilməsinə münasibət bildirib.

Akademik R.Hüseynov bütün üzv  
dövlətləri əhatə edən UNESCO Baş konfran-
sının 2 ildən bir toplandığını, hər 4 ildən bir 
UNESCO-nun idarə heyəti funksiyasını yerinə 
yetirən İcraiyyə Şurasını seçdiyini bildirib. 
Qeyd edib ki, məhz bu qurum Baş konfransı 
hazırlayır, qəbul edilmiş qərarların icrasına 
nəzarəti həyata keçirir.

“193 ölkə arasından seçilən 58 ölkədən biri 
olmaq, İcraiyyə Şurasında yer almaq burada 
təmsil olunduğumuz 4 il ərzində UNESCO-nun 
həyatında bir çox məsələlərin həllinə bilavasitə 
təsir imkanlarını qat-qat artırır”, – deyə alim 
vurğulayıb. Əlavə edib ki, İcraiyyə Şurasın-
da üzv olan ölkənin UNESCO çərçivəsində 
digər üzv dövlətlərə də mühüm layihələrin 
gerçəkləşməsində dəstək olmaq, köməklik 
göstərmək imkanları artır.

Akademik R.Hüseynov ölkəmizin 
UNESCO-nun İcraiyyə Şurasına üzv 
seçilməsini çox sevindirici və tarixi əhəmiyyəti 
olan hadisə kimi dəyərləndirərək, bunun 
Azərbaycanın beynəlxalq miqyasdakı 
diqqətəlayiq uğurlarından biri olduğunu bildi-
rib.

Onun sözlərinə görə, Azərbaycanın 
İcraiyyə Şurasına üzv seçilməsinə üzv 
ölkələrdən 143-ü səs verib. Bu isə gərgin 
əməyin, aparılmış ardıcıl və səmərəli işin 
nəticəsidir.

Azərbaycanın qədim və zəngin 
mədəniyyət ölkəsi olduğunu bildirən akademik 
R.Hüseynov qeyd edib ki, ölkəmiz mədəniyyət 
sayəsində ərazisi, əhalisi, iqtisadi gücü, hərbi 
qüdrəti və digər göstəriciləri Azərbaycandan 
dəfələrlə böyük olan istənilən dövlətlə inamla 
üz-üzə dayana və üstün gələ bilər.

O, mədəniyyətin xalqımız üçün ən təsirli 
və möhtəşəm, incə və uzaqgedən siyasət 
sayılmalı olduğunu vurğulayaraq, millət 
təqvimindəki Dirçəliş Günündə baş vermiş bu 
fərəhli hadisəyə görə dövlətimizi və xalqımızı 
təbrik edib.

Qabil YUSİFOĞLU, “Xalq qəzeti”

Qarabağın bərpasında Avropa maliyyə 
institutlarının iştirakı müzakirə edilib 

Xarici işlər naziri 
Ceyhun Bayramov 
Avropa İttifaqının 

Qonşuluq Siyasəti və 
Genişlənmə Danışıqları 
üzrə Baş Direktorluğunun 
rəhbəri vəzifəsini icra 
edən Maçye Popovski ilə 
görüşüb.

Xarici İşlər Nazirliyindən 
verilən məlumata görə, 
görüşdə tərəflər Azərbaycan 
və Avropa İttifaqı arasında 
əməkdaşlıq gündəliyinin bəzi 
məsələləri üzrə, xüsusilə də 
Şərq Tərəfdaşlığı ölkələrinin 
qarşıdan gələn Zirvə  görüşü 
ərəfəsində əlaqələrin 
perspektivləri ətrafında fikir 
mübadiləsi aparıblar.

C.Bayramov Brüsseldə 
Şərq Tərəfdaşlığı ölkələrinin 

xarici işlər nazirlərinin 
görüşündə iştirakı, habelə Aİ 
rəsmiləri ilə keçirilmiş ikitərəfli 
görüşlərinə istinadən müxtəlif 
sahələrdə əməkdaşlıq im-
kanlarının müzakirə edildiyini 
bildirib.

M.Popovski Bakıda keçir-
diyi görüşlərdən, habelə təşkil 
olunan “Qarışıq Maliyyə” 
təlimindən məmnunluğunu 
ifadə edib. Bu tədbirin 
əməkdaşlarıq münasibətləri 

çərçivəsində mövcud olan və 
hələ ki istifadə edilməyən po-
tensialın müəyyən olunması 
baxımından əhəmiyyət kəsb 
etdiyini bildirib.

Tərəflər, həmçinin 
Azərbaycanın azad 
 edilmiş ərazilərinin bərpası 
və yenidən qurulması 
prosesində Avropa İttifaqının 
maliyyə institutlarının iştirakı 
məsələsini müzakirə ediblər.

“Xalq qəzeti”

Tədbirdə diqqət çəkən məqamlardan biri Türk 
Şurasının Türk Dövlətləri Təşkilatına çevrilməsi, 
digəri isə Azərbaycan Respublikasının  Prezidenti 
cənab İlham Əliyevin Türk Dünyasının Ali 
Ordeninə layiq görülməsi haqqında çox ədalətli 
bir qərarın qəbul edilməsi oldu... Bu fikirləri 
Milli Məclisin deputatı Səbinə Xasayeva bildirdi. 
Səbinə xanım əlavə olaraq dedi:

– Bu günlərdə İstanbulda Türkdil-
li Dövlətlərin Əməkdaşlıq Şurasının VIII 
Zirvə  Görüşü keçirildi. Bu, qarşılıqlı etimada 
əsaslanan qarşılıqlı dinamik inkişafa stimul olan 
görüş kimi tarixiləşdi. 

Dövlət Başçıları Şurasının iclasını açan 
Türkiyə Respublikasının Prezidenti Rəcəb Tayyib 
Ərdoğan qəlbinin hökmü ilə qardaş Azərbaycana 
sevgisini duyğusallıqla ifadə etdi: “...Sədrliyi 
təhvil aldığımız Can Azərbaycana pandemi-
yaya baxmayaraq, həyata keçirdiyi uğurlu 
fəaliyyətlər münasibətilə təbriklərimi çatdırıram. 
Azərbaycanda uğurlu fəaliyyət həmişə olub, 
başlanğıcı 2020-ci ilin 27 sentyabrı olan Vətən 
müharibəsi dövlətçilik baxımından son illərin ən 
uğurlu fəaliyyətidir”. 

Türkiyə Respublikası Prezidentinin bu 
fikirlərini Şuşada keçirilən “Xarıbülbül” festiva-
lında dediyi fikirlərin davamı bilirik: Azərbaycan 
torpaqları illərdi həsrət qaldığı Tərtər çayının 
sularına qovuşmuşdur. Şuşanın dağlarının 
başındakı duman artıq dərdli deyil. Girov qalmış 
Xarıbülbül artıq azaddır və daha gözəl açacaq-
dır. Köndələnçay artıq daha coşqun axacaq. 
Araz nəğməsini daha güclü oxuyacaq. Qarabağ 
şikəstəsini oxuyan nəfəslər daha yüksək, daha 
güclü olacaqdır”...

 Türkdilli Dövlətlərin Əməkdaşlıq Şurası 
bundan sonra artıq yeni ad altında fəaliyyət 
göstərəcək. Türk Dövlətləri Təşkilatının dün-
ya üçün önəmi bundan sonra da artacaq. 
Təşkilatın tərkibində təbii müttəfiqlər yerləşir. 
Türk dövlətlərinin iş birliyi səmimidir. Xalqları-
mız arasındakı birlik, qardaşlıq gündən-günə 
möhkəmlənir və böyük coğrafiyanı əhatə edir.

Türkdilli Dövlətlərin Əməkdaşlıq Şurasının 
VIII Zirvə görüşünün mahiyyətinin Azərbaycan 
Respublikasının Prezidenti cənab İlham 
Əliyevin bu kəlamı ümumiləşdirir: “...Biz Türk 

 Şurasının tədbiri çərçivəsində görüşürük və bu 
şura təşkilata çevrilir. Əlbəttə, bu zirvə görüşü 
 bütün türk dünyası və bizim dövlətlər üçün tarixi 
əhəmiyyət kəsb edəcək...”

Türkdilli Dövlətlərin Əməkdaşlıq Şurasının 
VIII Zirvə Görüşündə Türkiyə Respublikasının 
Prezidenti Rəcəb Tayyib Ərdoğanın tədbirdə 
dediklərini bütün iştirakçı dövlətlərin rəhbərləri 
böyük könül xoşluğu ilə qəbul etdi: “Fürsətdən 
istifadə edərək əziz qardaşım cənab İlham 
Əliyevə Türk dünyasının Ali Ordenini təqdim 
etməkdən dərin məmnunluq duyur, azadlıq 
yolunda şəhid zirvəsinə ucalan qəhrəmanlarımızı 
rəhmət və ehtiramla yad edirəm”. Bu, hər bir 
azərbaycanlıya bir aləm sevinc bəxş etdi. Onları 
Vətən müharibəsində qazandığımız Zəfər qədər 
qürurlandırdı.

Azərbaycan Prezidenti isə çıxışında Ali 
Ordenin verilməsi ilə bağlı dedi: “...Bu, Qarabağın 
azad edilməsində göstərdiyim səylərə və türk 
birliyinin daha da güclənməsi işinə töhfələrimə 
görə verilir. Azərbaycan xalqı adından çox dərin 
təşəkkürümü bildirirəm. Çünki mən belə zənn 
edirəm ki, bu mükafat bütün Azərbaycan xalqına 
verilmiş mükafatdır”.

Mahmud QƏRİBOV, “Xalq qəzeti”

Bu mükafat bütün Azərbaycan 
xalqına bir aləm sevinc bəxş etdi

Türkdilli Dövlətlərin Əməkdaşlıq Şurasının (Türk 
Şurası) VIII Zirvə Görüşü dünya mediasında geniş 
işıqlandırıldı və beynəlxalq aləmdə diqqətlə izlənildi. 
Zirvə görüşündə müzakirə edilən mövzular, qəbul edilən 
qərarlar, türk dövlətləri başçılarının çıxışları, xüsusən 
Azərbaycan Prezidenti, TDƏŞ-in sədri cənab İlham 
Əliyevin dərin məzmunlu və proqram xarakterli çıxışı 
böyük maraqla qarşılandı.

